
穿石望新湘溪諸山

嵐彩縈為佩，春花繡作裳。

中懸一片鏡，照見萬山妝。

盤繞髻雲出，淺深眉黛長。

芙蓉青朵朵，仿佛似聞香。

又回望穿石

日暮將安去，天邊起怒雷。

回頭望江口，香象截流來。

過新湘溪

壁壁皆生動，盤旋不厭多。

近山存遠態，高嶺有回波。

四展煙屏障，全收水縠羅。

仙人真狡獪，幻出巧岩阿。

水心岩

濯濯春花掞水開，丹砂翡翠冷金苔。

百年三萬六千日，一日還應繞百回。

雪中望諸山

青蓮花間白蓮開，萬簇千攢入眼來。

別有銷魂清豔處，水邊雪裏看紅梅。

雪中別水心崖

小舫周三匝，依然係石根。

水中峰雪影，天外壁波痕。

易別桃花洞，難忘魚網村。

貪看山意態，寒沍也如溫。

君御隱園即席奉答並次其韻

怒猊渴驥等行遊，那問初春與暮秋。

溪上縠羅迎畫舫，尊前劍戟射清眸。

雲煙過眼誰能障，宮殿隨身不用謀。

盡買花源成小墅，祗憑竿水一漁舟。

德山別楊西來

山水發幽情，一月鼎州道。

來如抉石猊，去若穿雲鳥。

楊子素心人，一見輸懷抱。

送我到枉山，先期入窅窈。

固是山靈留，亦緣交情好。

梨花流水邊，一笑破枯槁。

夜雨滴僧寮，數作平子倒。

人生貴知心，定交無暮早。

看君有靈骨，蕭然出塵擾。

花源山水佳，茲行尚草草。

遲我二三年，偕子資幽討。

久住魚網溪，高登石囷表。

九疑九向背，一一窮縹緲。

金堂玉室間，於焉可終老。

洞庭雨中

一葉輕舟泛泛鳧，卷簾大地總虛無。

只將千頃鵝溪練，寫出營丘驟雨圖。

八百湖

如雪一湖水，繞湖黃菜花。

高台新柳色，圍著兩三家。

其二

黃菜黃無極，新黃汁染天。

安能湖變酒，一醉藉花眠。

彭山人洞庭遇盜，賦此謔之

郢國有貧客，遭時苦不利。

終歲惟出遊，逢人但覓刺。

止見攢眉出，未見舒眉至。

若是帶笑歸，決定無此事。

既空鼎州裝，復下潭州淚。

如何赤沙間，更與綠林遇。

盜與君無緣，君正盜所忌。

盜賊若逢君，盜亦大失意。

張眼看空笥，憐君也發喟。

沈冰壺水部招飲庾樓

春樹綠無極，十里暗郊原。

不辨章華寺，微露枇杷門。

緩飲遲新月，開軒玩冶雲。

庾宅無所屬，今屬我與君。

（庾樓乃庾信宅）

江風

江風吼怒雷，浩浪渺無極。

小艇落盤渦，惟餘兩點黑。

雨泊東流縣，登淵明祠（東流即彭澤舊址）

山縣雨聲裏，一城靜似眠。

怒雷時繞地，浩浪不離天。

釣艇雲根著，垂楊石竇穿。

醒魂今在否，囊底有沽錢。

其二

陶家無俗跡，風雨也須來。

木主生寒菌，石床繡冷苔。

庭空榆葉暗，城古刺花開。

何事不沈飲，東流豈再回。

登采石磯

山徑倚江欹，綦舄鄰五兩。

鬱葉藏朱欞，門草深餘丈。

松裏出石巉，峰頭聞水響。

萬山盡約眉，譜眉向水上。

佇思謫仙人，山川留其爽。

歸舟呼酒尊，長嘯發清賞。

李白祠

淺水雲根係釣槎，芳蹊詰曲逐江斜。

祠前綠樹猶唐世，戶外青山即謝家。

忽有好聲難辨鳥，乍聞香氣不知花。

遙看怪石都無路，鬆裏參差駁霧霞。

又題祠壁

李白祠前草自生，青松無主亂禽鳴。

獨餘沸水崩崖處，猶帶驚天動地聲。

舟中看采石

登嶺窮遙峰，下山玩近岫。

一葉過山根，始知此山瘦。

數丈忽中泐，芳草如錯繡。

岩下萬竅空，漁翁實其竇。

竇中絕來蹊，小舟係左右。

緬想此中人，六鑿應不鬥。

江行逢龔表弟

黑雲滿汀洲，亂石走江岸。

舟子識熟舟，波裏欣相見。

昨夜夢君來，今日同歡宴。

蓬雨滴江鳴，訊問直達旦。

關心惟老親，一語托君便。

遊子甚平安，無恙舊顏面。

哭茂直焦二兄十首

淪落已無天，如何命不延。

逢時偏處後，薄命獨居先。

寒月窺蘿戶，秋風罷錦弦。

東坡猶未艾，遽失小斜川。

其二

圭璧隨心唾，椒蘭竟體芳。

全家稱孝友，舉國重溫良。

經折才尤老，論交誼獨長。

頻年絕訊問，忽去斷人腸。

其三

人誰不有死，子死倍堪嗟。

弟病煩調藥，親衰仗理家。

先霜悲異卉，殿雪歎凡花。

感此心灰冷，餘生付釣槎。

其四

有客傳消息，頻年體未平。

方書為本業，大散作和羹。

止訝偏多病，何期遽隕生。

早知成永別，飛度石頭城。

其五

珍珠橋上路，一步一酸辛。

極目繁華地，傷心錦繡人。

無方留蠆尾，永不近龍唇。

入骨交情在，千年豈化塵。

其六

若話亡來事，蕭條亦可憐。

青蠅傷吊客，《白雪》散遺篇。

阿鶩今存否，童烏竟窅然。

惟期慧業在，才鬼勝頑仙。

其七

少年蜚麗藻，艱苦閱星霜。

曹植思傷胃，揚雲夢出腸。

銀鉤猶未燥，縹帙尚餘香。

雨夜千秋話，於今憶不忘。

其八

好學誰能似，光陰惜轉丸。

銳床成夙志，焠掌戒偷安。

魂去誰招得，書存欲續難。

應為八法死，不遇五靈丹。

其九

夾池仍翠竹，映沼自長楊。

止是虞貧賤，何曾算死亡。

龜羅延伏臘，虯甲露文章。

逝者淩雲去，生存苦未央。

其十

佳麗六朝地，我來慘百憂。

懶行調馬路，不上落星樓。

趣隔言常在，莎陳淚未休。

青蓮遺願重，永劫共薰修。

蠹魚行戲贈程全之

程生讀書號書癡，輿馬途塘總不知。

老眼隔書僅分寸，墨花常是染須眉。

自言百事總澹然，不願成佛不願仙。

惟願死作老蠹魚，遊戲金題玉躞間。

隨我嬉遊長幹道，一束靈文自懷抱。

鶤弦鐵撥間伊吾，桃葉桃根皆大笑。

歸來夜夜對燈檠，夜靜惟聞金石聲。

胸中千卷飽欲死，一任饑腸汩汩鳴。

世人自苦君自樂，死作蠹魚亦不惡。

他年飽噉神仙字，與汝相將跨雲鶴。

大會詞客於秦淮，賦得月映清淮流，分韻得八庚

暝色來鍾岫，清輝出冶城。

人隨歸鳥靜，光逐暮潮生。

未照烏衣巷，先穿朱雀桁。

水寒漁艇息，露冷酒船橫。

密樹沉沉黑，雕欄粲粲明。

《七盤》迷舞態，百囀試歌聲。

桃葉桃根過，還須鼓楫迎。

登金山

萬派回江勢，孤標插海門。

水風悲日夜，潮雪濺乾坤。

點啜清泉醉，摩挲冷石溫。

何年濤浪竭，拔地看山根。

哭陶石簣學士

昔從白社後，得奉紫芝顏。

叔度陂千頃，顏淵桂一山。

寒潭同朗潔，枯木比虛閑。

道眼能餘幾，飄然去世間。

蔣墅晚發

宿病塵塵減，新秋漸漸涼。

月寒千畝濕，樹暗幾家藏。

近岫隨煙沒，良苗帶水香。

櫓柔渾不住，夢裏過朱方。

篁川即事示函伯

曲阿傳古澹，此地益清幽。

畫閣酣深樹，文欄織淨流。

移來銀浦色，分得洞庭秋。

梧子溪邊去，穿花一蕩舟。

其二

覓徑依紅藥，登台掛紫蘿。

易澄惟月浪，難靜有風柯。

弛罟恣魚戲，忘機任鳥歌。

雕胡堪共飽，不用玉山禾。

其三

澄鮮秀媚處，宛似雪堆莊。

荷葉遮書屋，流波濺筆床。

屯雲寒古石，照水淨新篁。

且莫回橈去，青溪曲正長。

其四

不喜同金谷，將無似輞川。

石倉儲異字，薤葉寫新篇。

聽水俄成韻，看雲忽悟禪。

倚樓頻眺望，白馬浪光天。

初至甘露夜坐

夜深絕頂也須攀，水月相遭第一關。

帶雪寒流爭赴海，橫江薄霧不遮山。

空門風物何辭澹，病後心情且是閑。

顛史已歸香國去，海天墨戲在人間。

夜月甘露淩雲亭

繞郭峰巒好，訊僧不記名。

長潮風轉勁，近海月尤明。

野鶴迎霜唳，山鍾帶葉聲。

一從多病後，刻刻想無生。

甘露寺中秋

秋節無佳月，何如坐揜扉。

靜鍾清肺病，哀唄冷心機。

楚國雙魚斷，秦關一雁飛。

塵勞方未艾，湘水幾時歸。

（時中郎主試秦中）

贈張白瑜

少小不沾羅綺氣，青編貪識揚家字。

《爾雅》蟲魚窮性情，神農《本草》辨精細。

肘後常係活人方，寸田尺宅作生事。

邇來喜讀竺西書，百八胡珠手中沸。

我老最愛陶弘景，棄去紅塵伴靈嶺。

積金東澗付芟除，《十賚》為爾驅毛穎。

過瓜洲吊蕭啟元

只道生離苦，誰將死信傳。

家貧緣愛客，宦拙為嫌錢。

吳酒雷塘路，燕歌杜曲筵。

天階溫語後，會合竟無年。

同潘稚恭閑步

一徑穿溪去，溪窮得小園。

僧歸黃葉寺，人語白沙村。

肺病猶疏酒，心交不擇言。

十年才晤對，頻過莫辭煩。

中郎邸中除夕

塵土霏霏換鬢玄，拋他浪柳幾迥眠。

來雲依日同今夕，漏石分沙想去年。（去年餘夕澧州）

柏子重拈閑意味，桃花入夢舊因緣。

隻將終夜瓶笙響，誤作山頭百乳泉。

黃粱祠逢張金吾

仙祠在何許，垂楊大道口。

道旁逢故人，下馬飲杯酒。

其二

馬上一千里，今朝見柳絮。

樹下何處郎，宛然似張緒。

其三

入山真是好，無奈冶情深。

安得盧生夢，銷除未了心。

臨漳道中

秀麥好顏色，土膏舊綺羅。

古墳因作堡，官道漸成河。

榆葉垂垂墮，桃花漸漸多。

道途荒落甚，寶瑟不聞歌。

遊百泉

五里芳菲路，依山雪一湖。

鮫珠鳴石礫，鸞尾走菰蒲。

乳水烹茶淨，深潭照影無。

餘生何所願，泛泛此中鳧。

其二

日光來映射，潭底幻雲霞。

凡石皆成怪，陳苔盡綴花。

小橋通竹院，流水響山家。

一樹棠梨雪，深深沒釣槎。

其三

偏愛青岩下，瀠洄湛碧波。

峰巒添秀媚，花鳥倍靈和。

